
Cynhaliwyd y Gymanfa Gyffredinol
ar 9-11 Gorffennaf eleni yng
Nghapel y Groes, Wrecsam.
Gwenodd yr haul yn annwyl iawn ar
tua 120 o gynrychiolwyr, ymwelwyr a
gweithwyr wrth i ni addoli,
cymdeithasu, adlewyrchu ar y
flwyddyn a fu ac edrych ymlaen at y
flwyddyn sydd i ddod. Cynnes iawn
oedd croeso’r Parchg. Robert Parry,
Blaenoriaid ac aelodau’r eglwys i’r
Gymanfa a mawr oedd ein diolch
iddynt. 

Yna clywais yr ARGLWYDD yn dweud, “Pwy a anfonaf? Pwy a â drosom ni?”
Atebais innau,“Dyma fi, anfon fi.” (Eseia 6:8)

A dywedodd wrthynt, “Dewch ar fy ôl i, ac fe’ch gwnaf yn bysgotwyr dynion.” (Mathew 4:19)

Blas ar weithgarwch Cymanfa Gyffredinol Eglwys Bresbyteraidd Cymru 2018

Llais yGymanfa

Ar brynhawn cyntaf y Gymanfa, hyfryd oedd cael cyhoeddi fod Apêl Corwynt
Cariad, apêl Eglwys Bresbyteraidd Cymru at waith Cymorth Cristnogol yn y
Pilipinas, wedi cyrraedd cyfanswm o £203,000. Mae hyn yn swm anrhydeddus
iawn ac mae’r diolch yn fawr i’r eglwysi am ymateb i’r her.

Cyflwynwyd siec i Mari McNeill – pennaeth newydd Cymorth Cristnogol yng
Nghymru- ar ran EBC gan Dwyryd Williams, Salem Dolgellau, yn cynrychioli’r holl
unigolion a’r eglwysi sydd wedi gweithio mor galed i godi’r arian.

Mynegodd Mari ei diolchgarwch am gariad aelodau EBC at drigolion y Pilipinas ac
yna digwyddiad cyffrous oedd cael gair o ddiolch yn uniongyrchol o’r Pilipinas!
Trwy dechnoleg SKYPE, cyn i storm dorri’r cysylltiad, cawsom gip ar wyneb a
chlywed llais Jing – pennaeth Cymorth Cristnogol ar yr ynysoedd- yn
gwerthfawrogi ein cefnogaeth. 

Cyflwynodd Anna-Jane Evans, gweithiwr C.C. y Gogledd a Cheryl Williams,
cydlynydd newydd gwaith C.C. o fewn EBC, negeseuon am bwysigrwydd cefnogi’r
tlawd gyda’n gilydd, a dal ati nid yn unig i gyfrannu, ond hefyd i weddïo ac
ymgyrchu drostynt.

Y Parchg Catrin Roberts

Apêl Cymorth Cristnogol yn codi £203,000

Fy thema am y flwyddyn oedd ymateb Eseia i’r cwestiwn
‘Pwy a anfonaf?’ ‘Dyma fi. Anfon fi’ a gwahoddiad Crist,
“Dilyn fi.” Mae’n alwad llawer mwy nag i ddarllen ac
astudio’r Gair yn unig neu addoli yn rheolaidd. Galwad
ydyw i sefydlu a chadw perthynas bersonol gyda Duw,
trwy ei Fab Iesu Grist, a hynny yn arwain at wasanaeth.

Wrth ymateb i’r alwad, fe dderbyniwn o nerth a grym yr
Ysbryd Glân i’n cynorthwyo. Galw pobl gyffredin fel chi a
fi a wnaeth Duw ac Ef sy’n ein paratoi ar gyfer y dasg.
Cofiwn, “Mae Duw yn ei haelioni wedi rhannu rhyw
ddawn neu’i gilydd i bob un ohonoch, a dylech wneud
defnydd da ohoni drwy wasanaethu eraill.” 

Rydym ni heddiw i ymateb i gomisiwn Crist a gwneud
hynny yn ddygn a dirwgnach. Er ein bod yn sylweddoli nad yw’r gorchwyl hwn yn
un hawdd, cawn y sicrwydd nad yn ein nerth ein hunain rydym i weithredu. Bydd
y Bugail mawr ei hun gyda ni bob amser i’n cadarnhau a’n harwain. Yn Ei
drugaredd, Ei ras a’i gariad, mae Crist am ein defnyddio ni i estyn gwahoddiad i
fyd colledig i ddychwelyd ato. Peidiwn ag oedi. Ymatebwn yn gadarnhaol, yn
frwdfrydig ac yn obeithiol felly i wahoddiad Crist.

Y Parchg Brian Huw Jones

Bellach, ers mabwysiadu’r
Cyfraniad Gweinidogaeth a
Chenhadaeth, y mae’r holl arian
sy’n cael ei gyfrannu gan ein
haelodau yn cael ei wario’n
uniongyrchol ar ein gweinidogaeth
fel Enwad. Fe ddaw cyllid o
ffynonellau eraill i dalu am ein
costau gweinyddol, cyfreithiol, ac un
o gyfrifoldebau’r Adran
Gweinidogaethau yw siarad gyda
phob Henaduriaeth i sicrhau fod yr
arian sy’n cael ei wario, yn cyd-fynd
â blaenoriaethau cynllun
strategaeth yr Henaduriaeth a’r
Adran Gweinidogaethau. Yn ystod
Medi, bydd Pwyllgorau
Gweinidogaeth yr Henaduriaethau
yn cael gwybod beth fydd eu
dyraniad cyllidol am 2019. Ar sail y
wybodaeth hon, bydd yn ofynnol
iddynt greu cynllun gweinidogaeth
gyfredol ar gyfer yr Henaduriaeth.
Eleni, ein blaenoriaeth fydd sicrhau
gweinidogaeth hyfyw yn y
canolfannau priodol.

Y Parchg Meirion Morris

Cynllunio Gweinidogaeth
yn Strategol

Crynodeb Byr o Araith Ymadawol y Llywydd

Y Llywydd Newydd
Y Parchg Brian
Matthews, BD
yw Llywydd y
Gymanfa
Gyffredinol am y
flwyddyn nesaf.
Mae’n enedigol o
Garndiffaith a
chafodd ei fagu yn
Rhisga. Bu’n athro
cyn cynnig ei hun
fel ymgeisydd am
y weinidogaeth
ordeiniedig.
Ym 1995 cafodd ei
ordeinio a’i sefydlu
fel Gweinidog
Eglwys y Drindod,
Wrecsam lle bu’n
gwasanaethu hyd
ei ymddeoliad yn 2015. Mae ganddo brofiad helaeth o
weithgarwch y Cyfundeb – bu’n Ysgrifennydd a Llywydd
yng Nghymdeithasfa’r Dwyrain. Bu’n aelod o Gomisiwn yr
Eglwysi Cyfamodol gan gynrychioli’r enwad am 20 mlynedd,
a bu’n weithgar iawn gyda Cytûn Wrecsam a Cytûn
Rhanbarthol. Gan fod Wrecsam bellach yn dref
gosmopolitan, bu’n weithgar iawn hefyd mewn materion
rhyng-ffydd. Mae’n briod â Beryl ers 48 o flynyddoedd ac
mae ganddynt bedwar o blant a saith o wyrion.

Llywydd 2019-2020
Brodor o Gaernarfon yw’r Parchg Marcus Wyn Robinson,
BD, RN. Dechreuodd bregethu yn ddeunaw oed! Graddiodd
mewn Diwinyddiaeth a chychwynnodd ei weinidogaeth yn
Llanberis a Nant Peris ym 1978. Derbyniodd yr alwad i
wasanaethu fel Caplan yn y Llynges Frenhinol yn 1982 ac
wedi gyrfa amrywiol ar dir a môr ymddeolodd ar droad y
ganrif wedi cyflawni’r swydd o fod yn Ysgrifennydd
Caplaniaeth y Llynges. Dychwelodd i Gymru fel Caplan
Diwydiannol Gogledd Ddwyrain Cymru gyda gofal am
eglwysi Rhostyllen ac Acrefair. Yn 2007 daeth yn ôl, mewn
cylch llawn megis, fel gweinidog Bethel, Brynrefail,
Caeathro, a Llanrug. Gwasanaethodd fel Swyddog
Eciwmenaidd Eglwys Bresbyteraidd Cymru a bellach yn
Gadeirydd Comisiwn yr Eglwysi Cyfamodol yng Nghymru.
Ef yw Ysgrifennydd y Gymdeithasfa yn y Gogledd.

Y Parchg Robert Cunville – cyfaill i’r
diweddar Barchg Billy Graham

Y Parchg Robert Cunville (de) yng nghwmni’r Parchgion
Lalrinnunga Fanai (Llywydd Synod Mizoram o Eglwys

Bresbyteraidd India), Lalramlinaa (Llywydd Eglwys
Bresbyteraidd India) a Hmar Sangkhuma.

Gwefreiddiol yn wir oedd gwrando ar Robert Cunville yn
talu teyrnged i’w gyfaill Billy Graham yn y Gymanfa eleni.
Llwyddodd i grynhoi cyfraniad y pregethwr enwog mewn
pedwar pwynt penodol..
1. Ei fod wedi bod yn ffyddlon i neges yr Efengyl. 
2. Ei fod wedi byw ei fywyd yng nghwmpeini Iesu Grist.
3. Ei fod wedi sefyll dros hawliau lleiafrifoedd.
4. Ei fod wedi llwyddo i blethu ei genadaethau gyda

dimensiwn cymdeithasol yr Efengyl.

Cawsom ddarlun prydferth o Billy Graham ganddo ac yn y
darlunio, fe welsom hefyd brydferthwch ffydd a
phersonoliaeth Robert Cunville ei hun. Wrth ddod atom i’r
Gymanfa, disgynnodd rhyw dawelwch iachusol ar yr
eisteddiad. Fe’n hysbrydolwyd nid yn unig gan yn ei
deyrnged i Billy Graham. Fe’n hysbrydolwyd yn bennaf oll,
gan ei deyrnged i allu rhyfeddol Duw yn Iesu Grist i
gyffwrdd calonnau a’u newid am byth; wrth gwrs dyma yn
union fuasai dymuniad Billy Graham.

Y Parchg W. Bryn Williams

Adran Gyhoeddi
Cafodd cynrychiolwyr y Gymanfa
eleni, gyfle i glywed am
ddigwyddiadau’r Adran
Gyhoeddi dros y flwyddyn ddiwethaf
ac i gael rhagolwg ar logo newydd y
Cyfundeb. Braint yr adran oedd
cyflwyno’r logo newydd sydd yn portreadu Goleuni y Bywyd,
y ‘Gair’ a’r golomen ac yn clymu’r 3 elfen yn 1, yn syml ac yn
gyfun.

Gofynnwyd i’r eglwysi i barhau i ddefnyddio ein gwefan,
Gwep-lyfr , a Thrydar i hybu gweithgareddau’n lleol ac i
gadw i fyny gyda newyddion a digwyddiadau’r Cyfundeb.
Mae’r Adran yn annog i chi i danysgrifio i bapurau’r
Cyfundeb : Y Goleuad a’r Treasury. Gofynnwyd yn garedig i
chi gan y golygyddion, i barhau â’ch cyfraniadau i’r
cyhoeddiadau arbennig hyn. 

Alice Williams

Y Weinidogaeth Iacháu yn cyrraedd
oed pensiwn!
Yn dilyn penderfyniad
Y Cyfundeb yn 1953 i roi lle
canolog i’r Weinidogaeth Iacháu
sefydlwyd Ysgol Haf, ac eleni
cynhaliwyd rhif 65. Ers rhai
blynyddoedd bellach Cefn Lea,
Dolfor, ger Y Drenewydd yw
cartref yr Ysgol Haf ac eleni
daeth rhyw 45 ynghyd a
threuliwyd pedwar diwrnod o
dan weinidogaeth Y Parchgion Eric Jones, Jenny Garrard,
Meirion Morris a Brian Huw Jones. Oherwydd ei bod yn
garreg filltir bwysig, rhaid oedd cael teisen pen-blwydd. Er
iddi gyrraedd 65 oed, nid yw’r Weinidogaeth Iacháu, na’r
Ysgol Haf yn bwriadu ymddeol ac eisoes mae gwaith trefnu
rhif 66 wedi dechrau. Fel dywed Gwilym Cambrensis yn ei
ragair i Ar Ei Adenydd Iacháu , ... ‘Nid oes dim yn y
weinidogaeth hon sy’n ofergoelus gan mai’r hyn a wneir yw
dwyn personau at Dduw mewn gweddi’.

Y Parchg Trefor Lewis

Cyflwyniad yr Is-bwyllgor
Plant ac ieuenctid
Cafodd cynrychiolwyr y Gymanfa eleni gyfle i groesawu
nifer fawr o dîm Plant, Ieuenctid a Theuluoedd Eglwys
Bresbyteraidd Cymru: gweithwyr cenedlaethol,
Henaduriaethol, eglwysig, a phartneriaid, pob un â chalon i
weld plant, ieuenctid a’u teuluoedd yn dod yn ddisgyblion i
Iesu. Daethant i wybod mwy am un gweithiwr newydd,
brwdfrydig, Owain Davies, sy’n gweithio ym Mangor a’r
Felinheli, ac am daith ffydd Siwan Jones, aelod ifanc o
Gapel y Groes, Wrecsam.

Nia Wyn Williams

Y Parchg Brian Matthews (Llywydd)
yn llongyfarch ei olynydd

Y Parchg Marcus Robinson

Dwy ddarlith y Gymanfa
Cyflwynwyd y Ddarlith Davies gan y Parchg Wyn Rhys
Morris, ar ‘Ramantiaeth Hanesyddol a Gwleidyddiaeth
Eglwysig yng Nghymru’r bedwaredd ganrif ar bymtheg’. Y
rhamantydd a’r gwleidydd eglwysig dan sylw oedd y dihafal
Richard Williams Morgan (‘Môr Meirion’; c.1815 – c. 1889),
brodor o Sir Aberteifi a addysgwyd yng Ngholeg Llanbedr
Pont Steffan ac a fu’n gurad ym Mochdre, Sir Drefaldwyn a
Thregynon cyn treulio gweddill ei yrfa mewn bywiolaethau yn
Lloegr. Cyhoeddodd amryw o weithiau a bu’n feirniadol iawn
o’r Eglwys Anglicanaidd gan arddel y gred ym mlaenoriaeth a
phurdeb eglwys yr hen Gymry dderbyniodd y ffydd drwy’r
Apostol Paul ei hun. Bu’n ymwneud hefyd â’r eisteddfod a
Gorsedd y Beirdd, ac yn y cyd-destun hwnnw y dywedwyd fod
ganddo ‘gronfa helaethol o ddigywilydd-dra’.

Wedi amlinellu agwedd y Cymry tuag at y rhyfel yn 1914, ac esbonio cyd-destun
ymgyrch recriwtio’r Parchg. John Williams, Brynsiencyn, aeth ati- gyda chymorth
llu o luniau – i ddisgrifio a dadansoddi’r cofebion i’r rhai a gollwyd, yn ogystal â’r

rhestrau anrhydedd o aelodau’r eglwysi a wasanaethai yn y
lluoedd arfog. Dangosodd eu bod yn adlewyrchu agweddau
cyfoes tuag at y rhyfel. Er yn cydnabod cyfiawnder yr
ymdrech, nid oeddynt yn clodfori’r brwydro, ac adlewyrchent
gymaint yr aberth a’r dyhead am heddwch, ac weithiau
hefyd y gystadleuaeth rhwng eglwysi am gael y cofebion
gorau. Pwnc darlith Y Gymdeithas Hanes a draddodwyd gan
Dr Gethin Matthews, Abertawe oedd; ‘Angels, Doves and
Minerva: Reading the memorials to the Great War in Welsh
Presbyterian chapels’. 

Y Parchg Dr Elwyn Richards

Blaenoriaethu Gweinidogaeth
a Gweinyddiad

Yn dilyn y drafodaeth ar y math o
arweinyddiaeth yr oedd yr Eglwys yn
ei ddymuno yn ganolog, cadarnhaodd
y Gymanfa apwyntiad y Parch
Meirion Morris fel Ysgrifennydd
Cyffredinol, a’r Parch Ifan Roberts fel
Prif Weinyddwr. Mi fydd Meirion yn
parhau i fod yn gyfrifol am holl
weithgarwch y Gymanfa, ei
hadrannau a’i phwyllgorau, a
Swyddfa’r Gymanfa. Er mwyn
sicrhau nad yw hyn yn golygu na
fydd ganddo amser i ganolbwyntio ar
brif waith ein Heglwys- fel
cymdeithas sy’n gweinidogaethu yn
enw Iesu ac er mwyn Iesu- ac i
barhau i wasanaethu fel
Cyfarwyddwr Gweinidogaethau, mi
fydd nifer o’r cyfrifoldebau
gweinyddol o ddydd i ddydd, bellach
yn cael eu cyflawni gan Ifan. Ef fydd
rheolwr llinell staff y Swyddfa, a
bydd hefyd yn gweinyddu Bwrdd y
Gymanfa a’r Adran Adnoddau ag
Eiddo, tra ar yr un pryd yn
goruchwylio’r holl waith o weinyddu
adrannau’r Gymanfa Gyffredinol.
Diolchwn i Dduw am y ddau, ac fe
weddïwn y bydd y naill fel y llall yn
cael eu diogelu wrth gyflawni eu
cyfrifoldebau.

Y Parchg Meirion Morris

Myfyrdodau’r Gymanfa
Myfyrdod 1.
Salm 63 – Hiraeth am Dduw.
Pwysleisiwyd pwysigrwydd addoliad, ac yn arbennig defosiwn
personol, sy’n hanfodol i ffydd byw, er mwyn tyfu mewn
perthynas â’r Duw cariad.
Marc 6:30-32 a 41-42. 
Y neges hollbwysig a’r nodyn allweddol oedd hyn... wedi
treulio amser mewn lle tawel, mae Iesu’n bwydo’r pum mil.
Mae yn rhoi ac yn digoni!. “Fy ffiol sydd lawn”!

Myfyrdod 2. 
Ubi Caritas – lle bynnag y mae cariad, y mae Duw yno.
Yn deillio o’r bywyd defosiynol y daw mynegiant o’r cariad
rhyfeddol sy’n llifo oddi wrth Dduw. O fanno daw gwir
ddyhead i wella poen y byd.
Luc 10:27, 30-31, 33-34,36-37. 
Cyflwynwyd stori Ffenest CÂR DI (sydd i’w gweld yn Eglwys
Llanymddyfri.) Yn ystod eu hymweliad â’r Eglwys un tro,
rhyfeddwyd Dr John Morgans a’r Parch Peter Noble wrth
edrych ar y ffenest arbennig hon. Teimlai’r ddau ar unwaith,
bod neges glir yn llewyrchu oddi wrthi , neges wrth Dduw
iddynt ill dau – ac i holl bobl Cymru yn ogystal- yn eu
gorchymyn i garu eu cyd-ddyn lle bynnag y bônt.

Y Parchg Llunos Gordon

Llawlyfr
Trefn a Rheolau 
Un o’r dyletswyddau
cyntaf wedi’r
Gymanfa Gyffredinol
fydd diweddaru’r
Llawlyfr Trefn a
Rheolau. Y mae
newidiadau wedi eu
gwneud yn dilyn
Cymanfa Gyffredinol
2017 a 2018. Eleni,
cyflwynwyd newidiadau gan y
Gymanfa i Adran 2 – 2.6.2.

Hefyd, cyflwynwyd adran newydd
ynglªn â rhoi hawliau i
Henaduriaethau- mewn rhai
achosion- i ddwyn achos i ben. Y nod
bob amser fydd i Henaduriaethau
gynnal trafodaethau gyda’r eglwysi
lleol cyn cymryd y cam o ddwyn
achos i ben. 

Cytunwyd gan y Gymanfa bod y
rheolau -a fabwysiadwyd rhai
blynyddoedd yn ôl -ynglªn ag
Ymddiriedolwyr, yn nodi enwau’r
Ymddiriedolwyr ac esbonio eu
swyddogaeth ond na chawsant eu
cynnwys yn y Llawlyfr Trefn a
Rheolau, i’w cynnwys y tro hwn.

Pleidleisiodd y Gymanfa nad oedd yr
un o’r materion uchod yn fater
cyfansoddiadol, ac felly fe
dderbyniwyd yr holl newidiadau
uchod gan y Gymanfa. 

Y Parchg Ifan Roberts

Coleg y Bala
Y newyddion da o Goleg y Bala yw bod y niferoedd yn mynychu rhai cyrsiau yno
yn rhy fawr i’r adnoddau. I gyfarfod yr angen, yn rhannol, bwriedir ceisio nawdd,
oddi allan i goffrau canolig EBC, i ariannu estyniad i’r capel er mwyn cynnal
cyfarfodydd mwy. Ceisir nawdd hefyd i ariannu adeiladu cegin newydd, gyda dwy
lofft ac adnoddau ymolchi uwchben ac estyn y ffreutur i mewn i’r gegin bresennol,
fel y gellir lletya mwy a phorthi mwy o breswylwyr cyrsiau. Gobeithir gallu
cyflwyno cais – yn y dyfodol agos – am Ganiatâd Cynllunio, Caniatâd Adeilad
Rhestredig a cheisiadau am nawdd. 

Hywel Davies

Parchg Wyn Rhys
Morris

Dr Gethin Matthews

Chwiorydd yn
Cenhadu a Chalonogi
Y mae
cenhadu a
chalonogi yn
ganolog ac yn
hanfodol i’r
gwaith mae’r
chwiorydd yn
ein capeli yn ei
gyflawni yn
flynyddol.

Clywsom am lawer o brosiectau
cenhadol tramor mae’r chwiorydd yn
eu cefnogi – trwy roddion ariannol
hael, wrth weu ac mewn gweddi –
gan gynnwys Rwmania, Uganda a
Lesotho. Mae Rhaglen Dorcas , am y
tro cyntaf, yn cynnig adnoddau addas
i bawb – nid yn unig i’r marched – ar
y Thema ‘Myfi yw Goleuni’r Byd’ a
hynny mewn llyfryn deniadol iawn.
Adnoddau ydynt i’n hysbrydoli yn
bersonol a’n gweddi yw y byddant o
gymorth i ni rannu ein ffydd gydag
eraill.

Sarah Morris

Am fwy o luniau o’r Gymanfa, ewch i: https://www.flickr.com/photos/ebc-pcw/sets/72157697356101201/

Adeiladau 
Codwyd rhai pwyntiau ynglªn ag
adeiladau yn y Gymanfa. Mae rhai
eglwysi yn parhau heb gofrestru ei
hadeiladau yn unol â gofynion Deddf
Rhentu Ddoeth Cymru. Mae’r ddeddf
hefyd yn mynnu bod person
awdurdodedig wedi ei hyfforddi, yn
cael ei benodi i reoli’r eiddo ar ran yr
ymddiriedolwyr. Os nad yw’r ddau
amod uchod yn cael eu gwireddu ,y
mae’r landlord yn agored i gael ei
erlyn mewn llys barn. 

Gofynnwyd i’r Prif Weithredwr
edrych ar y broses o werthu eiddo a
chyflwyno argymhellion i wella’r
broses. Hefyd, gofynnwyd iddo
ymgynghori â’r Gymdeithasfa yn y
tair talaith a’r Henaduriaethau, i
weld a oes cytundeb i ofyn i ADVE
ddelio â’r holl achosion gwerthu
eiddo ai peidio. 

Y Parchg Ifan Roberts

Gweithwyr Newydd
Rhoddwyd croeso cynnes i’r
gweithwyr newydd gan y
Llywydd i Owain Davies
(Arfon), Jennifer Roberts
(Conwy Dyfrdwy), Amy Jasper
(Gloddaeth, Llandudno),
Y Parchg. Mike Ellor
(Tabernacle, Penclawdd), Y
Parchg. Wayne Adams (South
East Presbytery), Elen Wyn
Jones (Capel y Morfa / Bath St, Aberystwyth),
Rhodri Phillips (Morgannwg Llundain), Catrin
Hampton (Myrddin) a Corey Hampton (Myrddin).

Eciwmenaidd a’r
Eglwys Fyd Eang 
Braint yr Adran ydi cynnal
cysylltiadau Ecwmenaidd EBC a
braint neilltuol eleni oedd cael
cydnabod cyfraniad aruthrol y Parch
Marcus Robinson fel ein Swyddog
Ecwmenaidd dros y blynyddoedd
diweddar a chroesawu ein Llywydd
i’r swyddogaeth o hyn ymlaen. Bu
Marcus yn lladmerydd ac yn
llysgennad effeithiol iawn ar ein rhan
gyda’r eglwysi Cyfamodol a diolch
iddo. Cawsom gwmni’r Parchgion
Rama a Rina o Mizoram hefyd i
adleisio ein cysylltiad clos gyda’r
India – y naill yn Llywydd EBI a’r
Llall yn Llywydd Synod Mizoram. 

Braint arall oedd cael cydnabod
cyfraniad ein partneriaid mewn
cenhadaeth wrth i’w tymor gyda
CWM ddod i ben, sef y Parchgion
John Colney, Hmar Sangkhuma a
Charles Chua a’u teuluoedd.
Diolchwyd yn gynnes iddynt gyda’n
dymuniadau gorau.

Rheoliad Cyffredinol
Diogelu Data (GDPR) 
Er mwyn cydymffurfio ag amodau
newydd GDPR, cafwyd dau
argymhelliad. Yn gyntaf, nad oes
angen i ni greu swydd statudol
newydd, sef Swyddog Diogelu Data.
Rwyf innau’n arolygu ein
cydymffurfiad â’r ddeddf diogelu
data. Yn ail, y Corff yw’r Rheolydd
Data. Mae hyn yn golygu nad oes
angen penodi Rheolydd Data ar
gyfer pob eglwys/llys. Bydd sesiynau
hyfforddi yn cael eu trefnu ym Mis
Hydref/Tachwedd ar gyfer
Gweinidogion, Gweithwyr,
Swyddogion, Blaenoriaid eglwysi,
Trysoryddion ac Ysgrifenyddion.
Bydd gwybodaeth am sesiynau
hyfforddi GDPR, ynghyd â
dogfennaeth a ffurflenni i’w gweld ar
y wefan.

Ffion Williams

Diogelu Diogelu
Oherwydd profedigaeth, nid oedd yn
bosibl i’n Swyddog Diogelu, Mrs
Julie Edwards fod yn bresennol yn y
Gymanfa, ac oherwydd salwch, roedd
ein Hyrwyddwr Diogelwch, y Parch
Morris P Morris hefyd yn absennol.
Wedi dweud hyn, yr oedd adroddiad
y Panel Diogelu yn un heriol, oedd
yn pwysleisio cydymffurfiad a
hyfforddiant. Yr oedd adroddiadau’r
Hyrwyddwr yn ystod y flwyddyn
ddiwethaf, yn ogystal, yn ein gorfodi
i gydnabod ein bod fel Enwad, wedi
methu diogelu Diogelwch yn
ddiweddar. Wrth geisio ymateb i
heriau amrywiol, mae’n debyg mai
llu o ofynion eraill sydd yn mynd ag
amser ein blaenoriaid a’n haelodau.
Yn sicr, yn yr hinsawdd bresennol
sydd ohoni, nid yn y maes hwn y
dylid bod yn esgeulus. 

Y Parchg Meirion Morris.

Hyfforddiant
Cynhaliwyd 16 o gyrsiau amrywiol
eleni – ee. Cwrs Sacramentau i
flaenoriaid; Hyfforddiant ar iechyd
meddwl i weithwyr ieuenctid;
Cyrsiau preswyl i Arweinwyr
Newydd. Mae tudalennau
hyfforddiant cynhwysfawr ar wefan
EBC. Rydym yn dal i chwilio am
weithiwr 7 awr yr wythnos i Dde
Cymru. Mae pedwar ymgeisydd efo
rhaglenni academaidd unigol, dan
oruchwyliaeth Parch W Bryn
Williams. Mae’r Cadeirydd, Parch
Aneurin Owen yn cyd-weithio ag
Eglwys yr India ar rannu
hyfforddiant diwinyddol. 

Delyth Oswy Shaw

Owain DaviesY Parchg Dr Elwyn
Richards yn diolch i’r
Parchg D. Sangkhuma

Hmar am ei wasanaeth i’r
enwad.

Trefeca
Clywodd y Gymanfa am y
newidiadau mawr i floc llety Trefeca
a gyflawnwyd yn ystod y flwyddyn
ddiwethaf sydd yn sicrhau bod ein
holl ystafelloedd, bellach, yn en-suite.
Adroddodd Mr Mel Morgans,
Ysgrifennydd Adran Trefeca mai
dyma’r cam cyntaf i weithredu
“Gweledigaeth Trefeca” a
gymeradwywyd gan y Gymanfa
Gyffredinol yn 2015.

Mae Rheolwr y Ganolfan, Mair Jones,
y staff a’r  Ymddiriedolwyr, ar hyn o
bryd, yn gweithio gyda’r  staff
enwadol sydd ynghlwm ag
Hyfforddiant, Gwaith Plant,
Cyhoeddusrwydd a’r Adran Hanes i
weithredu’r saith pwynt a nodir o ran
gweledigaeth i’r dyfodol. 

Y Parchg Jenny Garrard
a Mel Morgans


